
ABSTRACT 
Since the time of Rasulullah SAW, the mosque has played the role of a centre for worship, 
education, uniting the ummah, and social development, including providing space for children to 
be present and involved in mosque activities. However, in the contemporary context, there are 
some mosques that are less child-friendly, whether in terms of design, management, or program 
approaches, thus failing to fulfil the principles of the Qur’an and the Sunnah, which are inclusive 
and nurturing. Therefore, this study aims to identify the roles of the mosque according to the 
Qur’an and the Sunnah thematically and to analyse their application in fostering child-friendly 
development. From a methodological perspective, this study employs a qualitative approach 
through content analysis of primary texts (the Qur’an and hadith), along with interpretations and 
commentaries by scholars, as well as literature review to identify key themes related to the role of 
mosques and children’s involvement. The findings indicate that mosques during the time of 
Rasulullah SAW practised the concepts of openness, continuous education, nurturing based on 
compassion, and active participation of children, which can serve as the foundation for developing 
a child-friendly mosque model in the modern era. 
 
Keywords: Mosque, Children, al-Qur’an and al-Sunnah, Education, Inclusive. 

 
ABSTRAK 

Masjid sejak zaman Rasulullah SAW berperanan sebagai pusat ibadah, pendidikan, penyatuan ummah 
dan pembangunan sosial, termasuk memberi ruang kepada kanak-kanak untuk hadir serta terlibat 
dalam aktiviti kemasjidan. Namun, dalam konteks masa kini, terdapat segelintir masjid yang kurang 
mesra kepada kanak-kanak, sama ada dari aspek reka bentuk, pengurusan mahupun pendekatan 
program, sehingga tidak memenuhi prinsip al-Quran dan al-Sunnah yang bersifat inklusif serta 
mendidik. Oleh itu, kajian ini bertujuan mengenal pasti peranan masjid menurut al-Quran dan 
al-Sunnah secara tematik dan menganalisis aplikasinya terhadap pembangunan mesra kanak-kanak. 
Dari sudut metodologi, kajian ini menggunakan pendekatan kualitatif melalui analisis kandungan 
teks primer (al-Quran dan hadith) serta tafsiran dan syarahan oleh para ulama serta kajian literatur 
bagi mengenal pasti tema-tema utama berkaitan peranan masjid dan penglibatan kanak-kanak. Dapatan 
kajian menunjukkan bahawa masjid pada zaman Rasulullah SAW mengamalkan konsep keterbukaan, 
pendidikan berterusan, pengasuhan berasaskan kasih sayang serta penglibatan aktif kanak-kanak, 
yang boleh dijadikan asas kepada pembinaan model masjid mesra kanak-kanak pada era moden. 
 
Kata Kunci: Masjid, Kanak-kanak, al-Quran dan al-Sunnah, Pendidikan, Inklusif. 
 
PENGENALAN 
 
Masjid secara dasarnya disebut sebagai rumah Allah, atau bait Allah, tempat disatukan umat Islam 
dalam menunaikan ibadah fardhu. Ia bukan sekadar syiar dalam masyarakat Islam, malah masjid 
adalah nadi dan pusat kegiatan umat Islam (Talhah & Sharul 2019). Masjid merupakan binaan 

yang berfungsi sebagai tempat mendirikan solat jumaat dan solat berjemaah (Bazli, Salmy dan 
Azlin 2023). Apabila merujuk kepada sesuatu tempat, istilah masjid bermaksud tempat untuk 
bersujud dan menyembah Allah SWT. Secara khusus, masjid ialah bangunan atau ruang yang 
berfungsi utama sebagai tempat mendirikan solat dan melaksanakan pelbagai ibadah kepada Allah. 
Ia menjadi simbol penyerahan diri umat Islam kepada Tuhan, mencerminkan kesatuan serta 
ketaatan kepada ajaran-Nya. (Azlina, Norafifah dan Norajila 2016). Masjid juga tempat untuk 
melakukan solat fardhu dan sunat, tempat untuk membaca al-Quran, berdoa dan berzikir dan juga 
tempat hadirnya para malaikat mendengar doa orang soleh (Al-Nawawi 1996). 

 
Sesungguhnya masjid terdapat peranan yang besar dalam memperbaik hati dan 

membersihkan roh, kerana masjid memfokuskan terhadap pendidikan jiwa, selain memecahkan 
setiap perbezaan dan darjat di antara manusia (Ghassan 2021). Masjid juga sebagai tempat 
mengajak manusia untuk taat dan patuh kepada Allah yang Maha Kuasa, tempat untuk saling 
menghormati, tempat untuk mengakui kesedaran manusia tentang kekhilafan dirinya, tempat 
bersatunya hati semua umat Islam, tempat untuk menyedarkan manusia bahawa langkah awal 
dalam perjuangan adalah dengan membangunkan masjid. Itulah tempat untuk menyedarkan 
manusia bahawa masjid adalah milik Allah SWT di mana kesuciannya haruslah dipelihara sentiasa 
(Baharuddin, 2011). 

 
Dalam sejarah Islam, hubungan antara masjid dan kanak-kanak sangat erat, bukan sekadar 

tempat solat orang dewasa, tetapi pusat pembentukan iman, akhlak, serta persekitaran luar yang 
merangsang pertumbuhan positif anak-anak (Safinah et al. 2019). Islam membina suasana yang 
mesra bagi perkembangan seorang anak. Dalam pandangan Islam, kanak-kanak tidak pernah 
dianggap sebagai beban atau halangan dalam mendekatkan diri kepada Allah. Sebaliknya, mereka 
adalah amanah yang perlu dibimbing dengan kasih sayang dan dihormati haknya (Mohd Asri 
2019). Kanak-kanak kecil dianggap sebagai blank slate (lembaran kosong) yang menunggu untuk 
ditulis (Aniza, Atiqa dan Ayuni 2020). Oleh itu, pendedahan awal kanak-kanak kepada masjid 
menjadi suatu perkara penting untuk memupuk kecintaan mereka terhadap masjid, mengukuhkan 
iman, serta memperbaiki akhlak ke arah menjadi seorang Muslim yang baik (Aniza et al. 2019). 

 
Namun begitu, realiti hari ini menunjukkan bahawa banyak masjid masih kurang mesra 

terhadap penyertaan kanak-kanak, baik dari sudut reka bentuk ruang (Aniza, Ayuni dan Hafis 
2019), cabaran dan usaha pentadbir masjid (Aniza dan Atiqa 2020), perancangan program, dasar 
pengurusan (Aniza dan Atiqa 2020), mahupun sikap komuniti (Aniza, Atiqa, Ayuni 2020). Kanak-
kanak sering dianggap sebagai gangguan, bukan sebagai aset masa depan ummah yang perlu 
dibentuk sejak awal. Oleh itu, kajian tentang masjid mesra kanak-kanak dalam konteks al-Quran 
dan al-Sunnah menjadi sangat penting. Ia bukan sahaja bertujuan mengangkat semula nilai-nilai 
pendidikan dalam institusi masjid, tetapi juga untuk menilai semula sejauh mana masjid hari ini 
mampu menjadi tempat yang inklusif, membina dan menyuburkan potensi kanak-kanak selaras 
dengan ajaran Islam. Penegasan kepada keperluan ini menjadi asas kepada penyelidikan ini, yang 
ingin meneroka model masjid cemerlang yang mampu menjadi rujukan dalam mewujudkan 
persekitaran masjid yang lebih mesra dan holistik kepada generasi muda. 
 
METODOLOGI KAJIAN 
 
Kajian ini menggunakan pendekatan analisis tematik sebagai kaedah utama untuk meneliti nas-nas 
daripada al-Quran dan al-Sunnah berkaitan dengan konsep masjid. Melalui kaedah ini, tema-tema 
utama seperti fungsi sebagai rumah ibadah pertama di muka bumi, pusat tarbiah dan ilmu, lambang 



Peranan Masjid Menurut Al-Quran dan Al-Sunnah: Suatu Analisis Tematik dan 
Aplikasinya Terhadap Pembangunan Mesra Kanak-Kanak 

66 

ketaqwaan dan keadilan, institusi rahmah dan kasih sayang serta tempat pendidikan awal kanak-kanak, 
kesemuanya dikenal pasti, dikategorikan dan dianalisis dengan sistematik. Pendekatan ini 
membolehkan pemahaman yang lebih mendalam terhadap nilai-nilai Islam yang berkait rapat 
dengan peranan masjid, terutama dalam membina masyarakat yang sejahtera serta mesra kepada 
semua lapisan termasuk kanak-kanak. 

 
Pemilihan ayat-ayat al-Quran dan hadith-hadith dalam kajian ini dilakukan secara 

bertujuan dan sistematik, berasaskan kriteria khusus. Hanya teks yang secara langsung atau tidak 
langsung menyentuh fungsi dan peranan masjid dalam kehidupan umat Islam diambil kira, 
termasuk yang berkaitan dengan ibadah, pendidikan, kebajikan, perpaduan dan pembangunan 
sosial. Ayat-ayat yang menceritakan pembinaan masjid serta hadith-hadith berkaitan adab dan 
aktiviti dalam masjid menjadi asas utama kepada pemetaan konsep masjid yang mesra dan inklusif, 
termasuk untuk kanak-kanak. Dalam menafsirkan nas-nas yang dipilih, kajian ini merujuk kepada 
karya-karya tafsir klasik dan kontemporari yang diiktiraf keabsahannya oleh jumhur ulama. Antara 
sumber utama ialah Tafsir Al-Baghawi, Al-Dar Al-Manthur Fi Tafsir Al-Ma’thur, Al-Taisir Fi Al-Tafsir, 
Zakhirah Al-‘Uqba Fi Syarh Al-Mujtaba dan lain-lain menjadi rujukan utama. Penggunaan 
sumber ini bertujuan memastikan ketulenan dan ketepatan dalam penafsiran serta kesahihan data 
yang diguna pakai dalam pembinaan kerangka model masjid mesra kanak-kanak. 
 
Definisi Masjid 
Dalam meneliti konsep masjid, pengkaji menyenaraikan beberapa definisi berdasarkan kategori 
kamus bahasa. Merujuk kepada kamus Dewan Bahasa dan Pustaka (2005), masjid ialah bangunan 
khas iaitu tempat umat Islam menunaikan solat Jumaat. Menurut A S Hornby (2005), masjid 
adalah sebuah bangunan di mana tempat umat Islam beribadah. Menurut Sa‘di (1988), istilah 
masjid bukan sahaja merujuk kepada bangunan atau tempat khas yang dibina untuk tujuan 
mendirikan solat, tetapi juga membawa makna yang lebih mendalam dari sudut jasmani manusia. 
Beliau menjelaskan bahawa masjid dalam konteks tubuh manusia merujuk kepada anggota-anggota 
yang digunakan ketika sujud, iaitu dahi, hidung, kedua-dua tapak tangan, kedua-dua lutut, dan 
kedua-dua tapak kaki. Menurut Al-Baladi (1982), masjid bermaksud tempat solat berjemaah iaitu 
tempat di mana orang ramai menunaikan solat secara berjemaah, atau dikenali sebagai rumah 
ibadah.  

Konsep masjid dalam Islam bukan sahaja difahami dari sudut bahasa, tetapi turut diperhalusi 
dalam kamus fuqaha’ dan karya dalam bidang hadith. Dalam Mu’jam Lughah Al-Fuqaha (1996) 
menyatakan bahawa masjid adalah tempat yang disediakan untuk didirikan solat secara tetap. Dari 
sudut istilah syarak, masjid didefinisikan sebgai setiap tempat di atas muka bumi berdasarkan sabda 
Rasulullah SAW “Dijadikan untukku bumi ini sebagai masjid” (Kementerian Waqaf dan Hal 
Ehwal Islam Kuwait 2006). Al-Ansari (2008) dalam kitab Al-Taudhih Li Syarh al-Jami’ al-Sahih 
menyatakan istilah masjid dari sudut baris iaitu “masjid” dengan fathah (masjad) dan kasrah 
(masjid) pada huruf jim, bermaksud tempat sujud. Ada yang berpendapat bahawa dengan fathah 
(masjad) ia bermaksud tempat sujud secara khusus, manakala dengan kasrah (masjid) merujuk 
kepada tempat (masjid) secara umum. Namun ada juga yang berpendapat bahawa sebutan dengan 
fathah digunakan secara mutlak (yakni dalam semua keadaan merujuk kepada tempat sujud). 

Para sarjana Islam dan Barat mempunyai pendekatan tersendiri dalam mendefinisikan 
konsep masjid. Al-Qahtani (t.th) mengemukakan pendapat Al-Zarkashi bahawa istilah “masjid” 
dipilih kerana sujud merupakan perbuatan yang paling mulia dalam solat, iaitu saat paling hampir 
seorang hamba dengan Tuhannya. Justeru, tempat solat dinamakan dengan istilah yang berasal 
daripada perbuatan sujud, bukan daripada pergerakan lain seperti rukuk. Namun begitu, menurut 
beliau, dalam uruf atau kebiasaan masyarakat, istilah “masjid” telah dikhususkan kepada tempat 

yang diperuntukkan secara tetap bagi pelaksanaan solat lima waktu. Oleh itu, tempat yang 
digunakan secara tidak tetap seperti solat hari raya atau solat jenazah tidak termasuk dalam kategori 
masjid secara hukum, dan tidak diberikan keistimewaan atau ketetapan hukum yang sama dengan 
masjid. Sebaliknya, sarjana Barat melihat masjid dari lensa sosiobudaya dan seni bina Islam. Salah 
satu pendekatan menarik dalam pemahaman mereka ialah menggambarkan masjid sebagai sebuah 
bangunan yang dibina atas satu paksi spiritual yang tidak kelihatan namun menjadi penentu utama 
dalam reka bentuknya, iaitu arah kiblat yang menghadap Kaabah di Mekah. Dalam pandangan 
ini, dunia Islam disamakan seperti sebuah roda gergasi dengan Mekah sebagai pusatnya, manakala 
setiap masjid di dunia berfungsi sebagai jejari yang menghubungkan umat Islam kepada pusat 
spiritual tersebut (Pablo t.th). 

Masjid dan masjid Jamik merupakan istilah yang tidak asing dalam sejarah tamadun Islam. 
Namun kedua-duanya mempunyai konotasi dan fungsi yang berbeza (Zulkiflee, Nasir dan Farahwahida 
2008). Menurut Bazli, Salmy dan Azlin (2023), perkataan masjid dan jamik merupakan dua 
perkataan yang sering digabungkan. Dengan perkataan tersebut menunjukkan fungsi dan peranan 
masjid sebagai tempat berhimpun masyarakat Islam untuk menunaikan solat jumaat dan solat 
berjemaah (Talhah dan Marzuki 2019). Perkataan jamek merujuk kepada masjid yang 
menjalankan solat dan khutbah Jumaat di samping aktiviti ibadah lain seperti solat fardhu, 
ceramah agama dan perhimpunan masyarakat. Ia berbeza dengan masjid biasa yang tidak 
dilaksanakan solat Jumaat di dalamnya, tetapi hanya digunakan untuk solat harian dan ibadah lain 
secara lebih terhad (Zulkiflee, Nasir dan Farahwahida 2008). Dari segi pentadbiran, masjid jamek 
lazimnya dibina di bawah kawalan pemerintah seperti khalifah, amir atau sultan, atau sekurang-
kurangnya dengan keizinan rasmi daripada pihak berkuasa. Sebaliknya, masjid biasa biasanya 
didirikan oleh individu atau komuniti setempat secara persendirian bagi memenuhi keperluan 
ibadah di kawasan tertentu, tanpa memerlukan kebenaran rasmi daripada pemerintah (Zulkiflee, 
Nasir dan Farahwahida 2008). Perbezaan ini menggambarkan status serta fungsi jamek yang lebih 
luas dan formal dalam struktur sosial dan pentadbiran Islam. 

Secara kesimpulannya, semua definisi dan istilah masjid boleh dirumuskan seperti yang 
berikut: 

i. Bangunan sebagai tempat umat Islam beribadah secara tetap seperti solat lima waktu, solat 
Jumaat. 

ii. Setiap tempat di bumi adalah masjid. 
iii. Masjid dari sudut jasmani manusia seperti anggota-anggota sujud. 
iv. Dinamakan dengan istilah yang berasal dari perbuatan sujud. 
v. Bangunan yang dibina atas satu paksi spiritual. 
vi. Masjid di dunia berfungsi sebagai jejari yang menghubungkan umat Islam dengan 

berpaksikan Mekah sebagai pusatnya. 
vii. Jamek merujuk kepada masjid yang menjalankan solat dan khutbah Jumaat di samping 

aktiviti ibadah lain. 
 
Peranan Masjid Menurut Al-Quran 
Masjid memainkan peranan yang amat signifikan dalam kehidupan umat Islam sebagaimana yang 
digariskan dalam al-Quran. Ia bukan sekadar tempat untuk mendirikan solat, malah merupakan 
rumah ibadah pertama yang dibina di muka bumi. Selain menjadi pusat ibadah, masjid juga 
berfungsi sebagai pusat penyebaran ilmu, pembangunan sahsiah, serta institusi yang 
melambangkan nilai ketaqwaan dan keadilan dalam masyarakat. Justeru, peranan masjid menurut 
al-Quran merangkumi aspek rohani, intelektual dan sosial yang menyeluruh, menjadikannya 
sebagai asas utama dalam pembentukan masyarakat Islam yang sejahtera dan harmoni. 

Masjid sebagai Rumah Ibadah Pertama di Muka Bumi 
Para ulama berbeza pendapat mengenai firman Allah Ta‘ala: 

 إِنَّ أَوَّلَ بَ يْتٍ وُضِعَ للِنَّاسِ للََّذِي ببَِكَّةَ مُبَاركًَا وَهُدًى للِْعَالَمِيَ 
Maksudnya: Sesungguhnya rumah ibadat yang mula-mula dibina untuk manusia 
(beribadat kepada Tuhannya) ialah Baitullah yang di Makkah yang berkat dan 
(dijadikan) petunjuk hidayah bagi umat manusia. 

(Al-Quran, Ali-Imran 3, 96) 
 
Al-Baghawi (1990) mengemukakan pandangan ulama ketika mentafsirkan ayat ini bahawa 

“bait” pada ayat tersebut adalah rumah (Kaabah) yang pertama muncul di atas permukaan air 
ketika penciptaan langit dan bumi. Ia telah dicipta oleh Allah SWT dua ribu tahun sebelum bumi 
diciptakan, dalam bentuk buih putih di atas air, dan bumi dibentangkan dari bawahnya. 
Sebahagian yang lain berpendapat bahawa ia adalah rumah ibadah yang pertama sekali dibina di 
bumi. Al-Baghawi (1990) menukilkan riwayat Ibn ‘Abbas bahawa maksud ayat tersebut adalah 
rumah pertama yang dibina oleh Adam di muka bumi. Ada juga yang berpendapat bahawa ia 
adalah rumah pertama yang dijadikan tempat berhaji oleh manusia. Pendapat lain pula 
menyatakan bahawa ia adalah rumah pertama yang dijadikan kiblat bagi umat manusia. 
 
Masjid sebagai Pusat Tarbiah dan Ilmu 
Allah SWT berfirman: 

هَا بِِلْغُدُوِٰ وَالْْهصَالِ   هَا اسْْهُ يسَُبِٰحُ لَه فِي ْ ُ انَْ تُ رْفَعَ وَيذُْكَرَ فِي ْ  فِْ ب يُُ وْتٍ اذَِنَ اللّهٰ
Maksudnya: (Nur hidayah petunjuk Allah itu bersinar dengan nyatanya terutama 
sekali) di rumah-rumah ibadat yang diperintahkan oleh Allah supaya dimuliakan 
keadaannya dan disebut serta diperingat nama Allah padanya; di situ juga 
dikerjakan ibadat mensuci dan memuji Allah pada waktu pagi dan petang. 

(Al-Quran, Al-Nur 24, 36) 
 

Al-Suyuti (2011) berkata, maksudkan ‘rumah-rumah’ dalam ayat itu ialah masjid-masjid. 
Allah SWT telah mengizinkan agar ia dibina dan dimuliakan, serta memerintahkan agar ia 
diimarahkan dan disucikan.” Menurut Al-Jalali (t.th), ulama mengatakan bahawa yang dimaksudkan 
dengan “rumah-rumah” itu ialah rumah orang-orang beriman. Di rumah orang-orang beriman juga 
lahirlah lelaki-lelaki yang soleh. Anak-anak membesar di dalamnya sebagai benih yang baik kerana 
dua sebab iaitu pertama; tanah yang subur, iaitu isteri yang solehah; kedua iaitu tempat yang baik 
iaitu rumah orang beriman, atau rumah-rumah Allah SWT iaitu masjid-masjid. 
 
Masjid sebagai Lambang Ketaqwaan dan Keadilan 
Salah satu ayat yang menjadi dasar penting dalam memahami peranan masjid sebagai lambang 
ketaqwaan adalah berdasarkan firman Allah SWT: 

ي َّتَطَهَّرُوْا   انَْ  ب حوْنَ  رجَِالٌ يُّحِ فِيْهِ  فِيْهِ   تَ قُوْمَ  انَْ  اَحَقح  يَ وْمٍ  اوََّلِ  مِنْ  الت َّقْوهى  عَلَى  سَ  اسُِٰ لَمَسْجِدٌ  ابََدًا   فِيْهِ  تَ قُمْ   لَْ 
ريِْنَ  ُ يُُِّبح الْمُطَّهِٰ  وَاللّهٰ

Maksudnya: Janganlah engkau mendirikan solat dalam masjid itu selama-lamanya. 
Sesungguhnya masjid yang didirikan atas dasar takwa sejak hari pertama lebih 
berhak engkau melaksanakan solat di dalamnya. Di dalamnya ada orang-orang yang 
gemar membersihkan diri. Allah menyukai orang-orang yang membersihkan diri. 

(Al-Quran, Al-Taubah 9, 108) 

Perkataan masjid dalam ayat tersebut merujuk kepada masjid Rasulullah SAW yang dibina 
untuk menghidupkan agama Allah dan menzahirkan syariat-Nya (Al-Nasafi 2019). Sejak hari 
pertama pembinaan masjid itu, asas dan dasarnya telah dibina, tidak dapat ditegakkan melainkan 
atas dasar ketaatan kepada Allah oleh mereka yang bertaqwa kepada-Nya semata-mata (Al-Tabari 
2001). Ayat al-Quran tersebut memperlihatkan satu prinsip asas yang amat penting dalam 
pengimarahan masjid, iaitu keikhlasan niat dan ketulusan tujuan dalam pembinaannya. Keikhlasan 
ini merupakan syarat utama bagi memastikan masjid berfungsi sebagai institusi yang benar-benar 
menghidupkan agama dan membentuk masyarakat bertakwa (Ridhuwan et al. 2019). 

Allah SWT memerintahkan manusia agar berbuat baik kepada dirinya sendiri dengan 
melaksanakan ketaatan dan menjauhi segala bentuk kemaksiatan. Apabila dilihat dalam konteks 
pengimarahan masjid, dapat disimpulkan bahawa masjid merupakan institusi paling tepat untuk 
melaksanakan seruan ini. Ayat di atas menunjukkan tujuan pengimarahan masjid adalah untuk 
mengajak orang Islam khususnya supaya bertakwa kepada Allah SWT dan menjauhkan diri daripada 
perkara yang dilarang oleh Allah SWT. Ajakan ini merupakan suatu aktiviti yang perlu disahut oleh 
pihak pengurusan masjid bagi menarik pelbagai golongan masyarakat supaya hadir ke masjid 
(Ridhuwan et al. 2019). 

 
Peranan Masjid Menurut al-Sunnah 
 
Keterlibatan Kanak-Kanak Di Masjid Zaman Nabi SAW 

ُ عَلَيْهِ وَسَلَّمَ فِ إِ حْدَى صَلََتََْ الْعَشِيِٰ الظحهْرِ  نَا رَسُولُ اللَِّّ صَلَّى اللَّّ ادٍ عَنْ أبَيِهِ قاَلَ خَرجََ عَلَي ْ  عَنْ عَبْدِ اللَِّّ بْنِ شَدَّ
ُ عَلَيْهِ وَسَلَّمَ فَ وَضَعَهُ  ثَُُّ كَبَََّّ للِصَّلََةِ فَصَلَّى فَسَجَدَ  مَ النَّبِح صَلَّى اللَّّ  أَوْ الْعَصْرِ وَهُوَ حَامِلٌ الَْْسَنَ أَوْ الُْْسَيَْ فَ ت َقَدَّ
عَلَيْهِ   ُ اللَّّ صَلَّى  اللَِّّ   رَسُولِ  ظَهْرِ  عَلَى  الصَّبِح  فإَِذَا  رَأْسِي  رَفَ عْتُ  إِنَِٰ  فَ قَالَ  أَطاَلََاَ  سَجْدَةً  صَلََتهِِ  ظَهْراَنََْ   بَيَْ 
يَ  النَّاسُ  قاَلَ  الصَّلََةَ  وَسَلَّمَ  عَلَيْهِ   ُ اللَّّ صَلَّى  اللَِّّ  رَسُولُ  قَضَى  فَ لَمَّا  سُجُودِي  فِ  ف َ رَجَعْتُ  سَاجِدٌ  وَهُوَ   وَسَلَّمَ 
قَدْ  أنََّهُ  أَوْ  أمَْرٌ  حَدَثَ  قَدْ   أنََّهُ  فَظنَ َنَّا  أَطلَْت َهَا  قَدْ  سَجْدَةً  هَذِهِ  صَلََتِكَ  ظَهْراَنََْ  بَيَْ  سَجَدْتَ  إِنَّكَ  اللَِّّ   رَسُولَ 

لَهُ حَتََّّ يَ قْضِيَ حَ اجَتَهُ   يوُحَى إِليَْكَ قاَلَ فَكُلح ذَلِكَ لََْ يَكُنْ وَلَكِنَّ ابْنِِ ارْتَََلَنِِ فَكَرهِْتُ أَنْ أعَُجِٰ
Maksudnya: Daripada Abdullah bin Syaddad, daripada bapanya, beliau berkata 
bahawa Rasulullah SAW keluar kepada kami pada suatu hari untuk mengerjakan 
salah satu daripada dua solat waktu petang, sama ada Zohor atau Asar, dan ketika 
itu Baginda sedang mendukung Hasan atau Husain. Baginda SAW kemudian 
maju ke hadapan sebagai imam, meletakkan kanak-kanak tersebut dan bertakbir 
memulakan solat. Dalam solat itu, Baginda melakukan satu sujud yang panjang, 
lalu aku mengangkat kepalaku dan mendapati kanak-kanak itu berada di atas 
belakang Rasulullah SAW ketika Baginda sedang sujud, maka aku kembali sujud. 
Setelah selesai solat, orang ramai berkata: “Wahai Rasulullah, engkau telah 
melakukan satu sujud yang panjang sehingga kami menyangka berlaku sesuatu 
atau wahyu turun kepadamu.” Maka Baginda SAW bersabda: “Semua itu tidak 
berlaku, tetapi anakku (cucuku) ini berada di atas belakangku dan aku tidak suka 
untuk bangun sebelum dia selesai hajatnya.” 

(Riwayat Ahmad) 
 
Menurut Husam Affanah (2010), inilah petunjuk Rasulullah SAW dalam melayani kanak-kanak 

di masjid. Maka tidak wajar untuk menghalau anak-anak daripada masjid, kerana mereka adalah 
generasi masa depan, dan masjid merupakan tempat terbaik untuk mereka belajar tentang solat 
dan hukum-hakam agama. Namun, perlu diberi perhatian iaitu: 

i. Kanak-kanak yang terlalu kecil (seperti berumur 1, 2 atau 3 tahun) tidak sepatutnya dibawa 
ke masjid kerana mereka belum mampu mengawal tingkah laku dan mungkin mengganggu 
suasana solat. 

ii. Tidak mengapa untuk membawa anak-anak yang sudah berumur 5, 6 atau 7 tahun ke 
masjid, agar mereka mula dididik dengan adab dan suasana ibadah. 
 

Masjid Sebagai Institusi Rahmah dan Kasih Sayang 
Dalam sebuah hadith, Rasulullah SAW bersabda: 

هِ   إِنَِٰ لََقَُومُ إِلََ الصَّلََةِ وَأَنََ أرُيِدُ أَنْ أطَُوِٰلَ فِيهَا فَأَسَْْعُ بكَُاءَ الصَّبِِٰ فَأَتَََوَّزُ كَراَهِيَ ةَ أَنْ أَشُقَّ عَلَى أمُِٰ
Maksudnya: Dari Abdullah Ibn Abu Qatadah dari ayahnya dia berkata, Rasulullah 
SAW bersabda, “Aku hendak memanjangkan (bacaan) ketika aku mengerjakan 
solat, lalu aku mendengar tangisan anak kecil, maka aku mempersingkat (bacaan 
solat) kerana aku tidak ingin memberatkan (hati) ibunya”. 

(Riwayat Abu Daud) 
 

Antara pengajaran daripada hadith ini ialah diharuskan membawa kanak-kanak ke masjid. 
Al-Wallawi (2003) dalam kitabnya menukilkan pendapat Ibn Hajar RA bahawa terdapat 
pandangan yang mempersoalkan perkara ini, kerana ada kemungkinan bahawa kanak-kanak 
tersebut ditinggalkan di rumah yang berhampiran dengan masjid sehingga tangisannya boleh 
didengari. Namun, Al-Wallawi (2003) mengulas: Pandangan ini juga perlu dipersoalkan, kerana 
ia bertentangan dengan zahir hadith. Bahkan, ianya ditolak oleh hadith riwayat Muslim yang 
menyebut secara jelas: “Baginda SAW mendengar tangisan bayi yang bersama ibunya, sedangkan 
baginda berada dalam solat.” Maka hadith ini jelas menunjukkan bahawa bayi itu berada bersama 
ibunya di dalam masjid. 

Hamzah (1990) dalam Manar Al-Qari menyatakan bahawa disyariatkan bagi imam untuk 
meringankan solat, kerana dalam solat berjemaah, biasanya ada individu yang tidak mampu 
bertahan dengan solat yang panjang, seperti ibu yang menyusukan anak. Jika anak itu menangis, 
si ibu mungkin terpaksa memutuskan solat, atau jika dibiarkan anak itu akan terganggu atau sakit. 
Jika imam merasakan wujudnya kesusahan kepada makmum ketika sedang solat, maka dianjurkan 
untuk meringankan solat, bagi menjaga kemaslahatan jemaah. 
 
Masjid sebagai Tempat Pendidikan Awal Kanak-kanak 

وَسَلَّمَ  عَلَيْهِ   ُ صَلَّى  اللَّّ النَّبِِٰ  بِصَلََةِ  أحَُدِٰثكُُمْ  أَلَْ  الََْشْعَريِح  مَالِكٍ  أبَوُ  قاَلَ  قاَلَ  غَنْمٍ  بْنِ  الرَّحَْْنِ  عَبْدِ   عَنْ 
صَلََةُ  هَكَذَا  قَ الَ  ثَُُّ  صَلََتهَُ  فَذكََرَ  بِِِمْ  صَلَّى  ثَُُّ  الْغِلْمَانَ  خَلْفَهُمْ  وَصَفَّ  الرٰجَِالَ  وَصَفَّ  الصَّلََةَ  فأَقَاَمَ   قاَلَ 

 قاَلَ عَبْدُ الََْعْلَى لَْ أَحْسَبُهُ إِلَّْ قاَلَ صَلََةُ أمَُّتِ 
Maksudnya: Dari Abdurrahman Ibn Ghanm dia berkata, Abu Malik Al-Asy’ari 
berkata “Mahukah aku ceritakan kepada kalian tentang solat Nabi? Baginda 
mendirikan solat dengan membariskan saf lelaki-lelaki dewasa dan di belakang mereka 
anak-anak muda, lalu solat dengan mereka. Abu Malik kemudian menyebutkan solat 
baginda, lalu baginda bersabda, “Inilah solat”. Abdul A’la berkata “saya tidak 
menyangka Abu Malik kecuali dia menyebutkan sabda baginda “inilah solat”.  

(Riwayat Abu Daud) 
 
Al-Abbad (t.th) menukilkan pendapat Abu Daud dalam bab “Kedudukan Kanak-kanak 

dalam Saf Solat”. Tujuan bab ini dan hadith yang dikemukakan di bawahnya adalah untuk 
menunjukkan bahawa kanak-kanak hendaklah berbaris di belakang lelaki dewasa dalam saf solat. 

Ini berdasarkan hadith yang dibawakan oleh Abu Daud, meskipun hadith tersebut dipertikaikan 
dari segi kesahihannya. Begitu juga halnya dalam solat jenazah, apabila terdapat orang dewasa, 
kanak-kanak dan wanita bersama, maka didahulukan orang dewasa, kemudian kanak-kanak, 
kemudian wanita berada paling belakang. Hal yang sama diaplikasikan dalam penyusunan saf 
ketika solat berjemaah: Lelaki dewasa di saf hadapan; diikuti oleh kanak-kanak; kemudian wanita 
di saf paling belakang. Namun, jika tidak mendatangkan kemudaratan, seperti permainan atau 
gangguan oleh kanak-kanak, maka dibenarkan mereka untuk bersaf bersama jemaah yang lain jika 
sudah mumayyiz (boleh membezakan baik dan buruk). Namun demikian, mereka tidak boleh 
berada di saf hadapan atau berdekatan dengan imam (Al-Abbad t.th). 

 
Analisis Tematik Terhadap Pembangunan Mesra Kanak-Kanak 
Masjid merupakan institusi teras dalam pembinaan masyarakat Islam sejak zaman Rasulullah 
SAW. Ia bukan sahaja menjadi tempat ibadah, tetapi juga berperanan sebagai pusat pendidikan, 
penyatuan ummah, pentadbiran, dan kebajikan sosial. Dalam konteks ini, al-Quran dan al-Sunnah 
telah memberi garis panduan yang jelas tentang fungsi dan peranan masjid dalam membentuk 
masyarakat yang sejahtera, termasuk dalam aspek perkembangan kanak-kanak. 

Kanak-kanak merupakan aset penting bagi kesinambungan ummah. Justeru, keperluan 
untuk mewujudkan suasana masjid yang mesra kanak-kanak menjadi semakin penting dalam arus 
kemodenan dan perubahan sosial masa kini. Namun begitu, peranan masjid dalam menyantuni 
kanak-kanak sering kali diabaikan atau kurang diberi perhatian sewajarnya. Oleh itu, analisis 
terhadap nas-nas al-Quran dan al-Sunnah secara tematik dapat membuka ruang kefahaman yang 
lebih mendalam tentang bagaimana masjid boleh memainkan peranan proaktif dalam 
pembangunan kanak-kanak secara menyeluruh, dari segi spiritual, emosi, sosial, dan intelektual. 

Kajian ini bertujuan untuk mengenal pasti tema-tema utama berkaitan peranan masjid 
terhadap kanak-kanak sebagaimana digariskan dalam sumber-sumber utama Islam. Melalui 
pendekatan analisis tematik terhadap al-Quran dan al-Sunnah, perbincangan ini akan merungkai 
asas syariah yang menyokong gagasan masjid mesra kanak-kanak, seterusnya memberikan landasan 
ilmiah dalam usaha memperkasakan institusi masjid sebagai ruang tarbiah dan pembangunan 
generasi pewaris ummah. 

Tafsiran peranan masjid dari sumber wahyu kepada dimensi pembangunan kanak-kanak 
seperti: 

Peranan Masjid Sumber (al-Quran/ 
al-Sunnah) 

Dimensi Mesra Kanak-Kanak 

Masjid sebagai Rumah 
Ibadah Pertama 

Surah Ali ‘Imran 3:96 

• Menanam rasa kepunyaan dan 
penghargaan terhadap masjid sejak kecil 

• Mendedahkan kanak-kanak kepada 
sejarah suci dan simbolik rumah Allah 

   

Masjid sebagai Pusat 
Tarbiah dan Ilmu 

Surah Al-Nur 24:36 

• Persekitaran fizikal yang kondusif, 
suasana rohani yang membina, sokongan 
kekeluargaan, dan pendidikan nilai Islam, 
sebagaimana rumah orang beriman 
menyuburkan benih anak-anak yang 
soleh. 

Masjid sebagai 
Lambang Ketaqwaan 

dan Keadilan 

Surah Al-Taubah 
9:108 

• Menanam nilai adab, akhlak dan 
ketaqwaan sejak kecil 

• Menyediakan persekitaran yang membentuk 
sahsiah dan disiplin anak-anak 

   

Masjid sebagai Institusi 
Rahmah dan Kasih 

Sayang 

Hadith tentang 
keringanan solat dan 
kehadiran anak-anak 

• Mengiktiraf kehadiran dan keperluan 
kanak-kanak 

• Keprihatinan terhadap keperluan dan 
kesejahteraan mereka dalam ibadah. 

   

Masjid sebagai Tempat 
Pendidikan Awal 

Kanak-Kanak 

Hadith saf dan 
kedudukan dalam solat 

berjemaah 

• Memberi panduan tentang adab 
berjemaah sejak kecil 

• Mendidik disiplin solat dan adab di 
tempat ibadah dengan bimbingan 

 
PERBINCANGAN 
 
Kanak-kanak dibenarkan hadir di masjid dan menyertai solat berjemaah sebagaimana hadith 
tentang Hasan atau Husain menaiki belakang Nabi SAW ketika baginda sujud, yang membuktikan 
bahawa mereka tidak dihalang daripada berada di dalam masjid, bahkan ketika solat sedang berlangsung. 
Nabi SAW tidak memarahi atau menghalau mereka, sebaliknya bersikap sabar dan penuh rahmah, 
menunjukkan bahawa masjid pada zaman baginda merupakan ruang mesra kanak-kanak yang 
mendidik mereka sejak kecil untuk membiasakan diri dengan ibadah.  

 
Dalam hal penyusunan saf pula, hadith menunjukkan bahawa kanak-kanak ditempatkan 

di belakang saf lelaki dewasa dan diikuti oleh saf wanita di bahagian paling belakang. Susunan ini 
bertujuan menjaga adab berjemaah serta mengurangkan gangguan kepada jemaah lain, namun 
pada masa yang sama tetap memberi peluang kepada kanak-kanak untuk beribadah bersama 
masyarakat. Bahkan, jika mereka sudah mumayyiz dan tidak mendatangkan gangguan, dibolehkan 
mereka berada bersama saf jemaah yang lain. 

Kehadiran kanak-kanak juga mempengaruhi pengurusan solat secara rahmah, sebagaimana 
Nabi SAW memendekkan bacaan solat apabila mendengar tangisan bayi kerana baginda tidak 
mahu memberatkan hati si ibu. Ini menunjukkan keprihatinan baginda terhadap keselesaan ibu 
bapa dan anak di masjid serta mengajar imam agar peka terhadap keadaan makmum. Justeru, 
masjid bukan sekadar tempat ibadah semata-mata, tetapi juga institusi rahmah yang menjaga 
kesejahteraan semua lapisan masyarakat termasuk kanak-kanak. 

 
Cadangan Aplikasi Kontemporari 
Berdasarkan analisis al-Quran dan al-Sunnah, dikemukakan cadangan untuk membangunkan 
masjid yang mesra kanak-kanak: 

Dalam pembentukan masjid mesra kanak-kanak, perlu ditekankan usaha menanam rasa 
kepunyaan dan penghargaan terhadap masjid sejak kecil, agar mereka membesar dengan rasa cinta 
dan tanggungjawab terhadap institusi ini. Kanak-kanak juga perlu didedahkan kepada sejarah suci 
dan simbolik rumah Allah, supaya mereka memahami nilai dan peranan masjid dalam kehidupan 
seorang Muslim, bukan sekadar sebagai tempat ibadah, tetapi juga pusat pendidikan dan 
pembentukan jati diri Islam. Pendekatan ini akan menjadikan masjid bukan sahaja mesra, tetapi 
juga bermakna dan berpengaruh dalam jiwa kanak-kanak. 

Persekitaran fizikal yang kondusif, suasana rohani yang membina, sokongan kekeluargaan, 
dan pendidikan berasaskan nilai Islam menjadikan masjid sebagai tempat yang mesra kanak-kanak, 
sebagaimana rumah orang beriman menyuburkan benih anak-anak yang soleh. Masjid harus 
menjadi ruang yang selamat, mendidik dan menyantuni kanak-kanak, agar mereka membesar dalam 
persekitaran yang membentuk akhlak, iman dan jati diri Muslim yang kukuh. Penekanan perlu 
diberikan kepada usaha menanam nilai adab, akhlak dan ketaqwaan sejak kecil, agar kanak-kanak 
membesar dengan asas moral dan spiritual yang kukuh. Di samping itu, masjid perlu menyediakan 
persekitaran yang membentuk sahsiah dan disiplin anak-anak, melalui pendekatan pendidikan 
yang berhemah, bimbingan berterusan dan contoh teladan daripada warga masjid. 

Selain itu, penting untuk mengiktiraf kehadiran dan keperluan mereka sebagai sebahagian 
daripada komuniti masjid. Masjid perlu menunjukkan keprihatinan terhadap kesejahteraan kanak-kanak 
dalam ibadah, agar mereka merasa diterima dan dihormati. Pada masa yang sama, masjid harus 
memberi panduan tentang adab berjemaah sejak kecil, serta mendidik disiplin solat dan adab di 
tempat ibadah melalui bimbingan yang lembut dan berhemah, agar mereka dapat memahami 
peranan masjid dalam membentuk sahsiah Muslim sejak usia awal. 

 
KESIMPULAN 
 
Berdasarkan kepada perbincangan di atas dapat disimpulkan bahawa gagasan pembangunan masjid 
mesra kanak-kanak berlandaskan al-Quran dan al-Sunnah adalah satu usaha strategik dalam 
memastikan masjid kembali memainkan peranan asasnya sebagai pusat pembentukan insan sejak 
usia awal. Sokongan persekitaran meliputi elemen-elemen kemanusiaan, seperti sokongan guru, 
sokongan ibu bapa, dan sokongan masyarakat akan memberi kesan terhadap akhlak dan sahsiah 
anak-anak supaya menjadikan masjid sebagai “rumah kedua” bagi anak-anak. Kajian ini membuka 
ruang luas untuk penyelidikan lanjutan, terutamanya dalam membangunkan kerangka 
pelaksanaan yang lebih terperinci, mengkaji keberkesanan pendekatan masjid mesra kanak-kanak 
dalam pelbagai konteks masyarakat, serta membentuk garis panduan praktikal yang boleh 
digunapakai oleh pihak pengurusan masjid. Penyelidik masa depan juga digalakkan untuk meneliti 
bagaimana model ini dapat disesuaikan dengan cabaran semasa dan keperluan komuniti Muslim 
di pelbagai lokasi. Penelitian lanjutan ini bukan sahaja menyumbang kepada pembangunan 
institusi masjid, bahkan memberi impak besar terhadap pembentukan generasi Muslim yang lebih 
kukuh dari segi jati diri dan keimanan. 

